
			Desta volta, vai para Yago e Bruno.

			Deixamos atrás para sempre o mar bravo e, xuntos, quecemos a noite de Londres co riso dos catro.

			Agora, que non acabe nunca esta canción. 21.

		

	
		
			Da igual, cuando aprieten el gatillo

			ya sabrás que estoy loco por ti.

			Tan solo me pilló desprevenido…

			Por un momento vi que puede ocurrir

			algo grande,

			algo grande.

			QUIQUE GONZÁLEZ, «Cerdeña»

		

	
		
			Cando ela aparecía baixando pola rúa soaba música de fondo. Ao seu redor xa non había tempo, o mundo facíase a un lado, e cada paso era un paso de baile. Ou polo menos así era como eu o sentía. A cidade, os coches, as estrelas no alto, todo, todo era decorado. A vida parecía un inmenso escenario disposto para nós os dous, e eu estaba tolo por ela.

			E, con todo, agora non podo deixar de lembrar en branco e negro. E debería pensar nela, corazón. No seu sorriso, na súa luz, nas cores dos seus ollos e dos seus beizos. Nas grilandas enroscadas nos seus pés e no ronsel de confetti que deixaba tras de si. Pero non podo, e iso é o que volve á miña cabeza, unha e outra vez. Aquela foto. Unha praia baleira. E o mar…

			Ti sempre me facías rir

			Cando me asomei á porta do taller recoñecín a súa figura ao fondo, recortada contra a claridade que se coaba a través dunha fiestra de vidros sucios, cheos de po e arañeiras. Metido nunha funda de traballo negra, permanecía de pé, sen apenas moverse, e a penumbra en que se atopaba o resto da nave deixaba a luz xusta para adiviñarlle unha expresión estraña no rostro. Parecía ausente.

			—Hei.

			Pero Gordo non respondeu. Nada máis facía que fretar as mans nun pano sucio, manchado de aceite. Unha e outra vez, con insistencia. Como se quixese limpar de golpe toda a sucidade do mundo e decidise comezar polas súas propias mans.

			—Hei! –insistín ao tempo que me fun achegando a el–. Que pasa, seica non pensas saudar ou que?

			Tropecei con algo ao pasar a carón dunha das mesas. Non sei, algún tipo de chave metálica que alguén, imaxino que el mesmo, deixara demasiado asomada ao bordo. Fixo ruído ao caer, e, entón si, reaccionou. Ergueu a cabeza moi aos poucos e observoume en silencio, cos ollos entornados. Sorrín ao cruzarme coa súa ollada. Definitivamente, Gordo parecía ido, como se aínda levase enriba os restos da última festa. Engurrou a fronte e, por un segundo, tiven a sensación de que non me recoñecera. A piques estaba de lle dicir algo cando, por fin, tamén el se decidiu a devolverme o sorriso, se ben aínda sen abandonar de todo aquela expresión tan estraña.

			—Logo era certo –contestou–. Volviches…

			Non fora un alumno brillante, nin moito menos un bo estudante, e desde logo sempre quedou moi lonxe de ser unha persoa popular. Pero era o meu amigo, e iso bastaba para todo. Supoño que aquí podería contar que nos coñecemos na escola, que a Gordo lle chamaban Gordo porque de neno era un rapaz gordo, e porque aos demais rapaces lles importaba un nabo iso de ser politicamente correctos (se é que tal cousa se pode dicir sen caer nunha contradición enorme). Podería contar que nos entendemos desde o primeiro día, e supoño que, xa postos, incluso podería engadir algunha anécdota que servise para comprender mellor a nosa lealdade, como aquela da primeira vez, cando el soíño lle partiu a cara aos tres gorilas da escola que estaban a se meter comigo e despois estivo expulsado catro semanas, unha por cada dente que os mamalóns aqueles tiveron que andar a buscar polo chan. Pero para que. Aquí o que importa é que Gordo e mais eu eramos amigos, e con iso debería bastar.

			Do mesmo xeito, igual tamén podía estenderme e gastar unha morea de tempo explicando que eu non son de aquí. Que non nacín en Gondomar. Que son un deses casos aos que, cando os pais deciden deixar a cidade para mudarse a unha vila máis tranquila, non lles queda máis remedio que tragar e volver comezar de cero nun espazo que outros escolleron por ti. Pero é que iso agora dá igual. Dá moi igual… Non creo que sexa o primeiro rapaz que marcha da cidade para vivir no campo, deixando atrás unha vida que igual non era moito pero que era a súa, uns amigos que igual non eran os mellores pero eran os seus, e un mundo que igual non era moi grande pero que xa comezaba a ser o seu. Non, en realidade agora iso importa ben pouco.

			Aquí o único que importa é que Gordo e mais eu eramos amigos desde nenos, moi amigos. Pasamos boa parte da escola xuntos, vacilando os mestres, rindo de todo e de todos. Unha vez prendémoslle lume ao caderno de notas do xefe de estudos, e prenderiámoslle lume ao mundo se o mundo se puxese a tiro. Pero non se puxo… Para cando chegou o tempo de ir ao instituto, os meus pais decidiron meter man no asunto. Gordo nunca lles gustou. Dicían que non era unha boa compaña, que andaba metido en problemas, que… Ben, o que sempre se di nestes casos. E aí foi onde os nosos camiños comezaron a tomar direccións diferentes. O meu pai é médico, xefe de neurocirurxía no Clínico. É fillo de médico, e é neto de médico. Así que, necesito explicalo máis? O home tiña tan claro que o meu camiño era unha prórroga do seu que, postos a soltar a verdade, non foron poucas as veces que sentín que máis que un fillo o que o meu pai tivera fora unha fotocopia. Por suposto, este non era o caso de Gordo. A súa casa era como un silencio pactado, un deses segredos que en realidade coñece todo o mundo. Unha desas dores que a xente sabe e murmura polas esquinas. Un espazo escuro no que apenas se escoitaba unha voz por riba doutra. Lembro ir xogar algunha vez a aquela casa cando aínda eramos nenos. Gordo vivía nun deses pisos vellos no centro da vila cunha irmá que nunca falaba, unha nai que nunca sorría e un pai que cada vez que aparecía pola porta conseguía que as dúas anteriores falasen e sorrisen aínda menos. Co tempo, o pai, un pobre diaño, acabou marchando da casa. Sempre souben que pasara algo, aínda que nunca quixen preguntar o que. Para que? Se Gordo necesitaba contalo xa o faría. Ademais, de todos os modos para entón nós xa non nos viamos nunca na casa. Quedabamos na rúa, no parque, nos primeiros bares. Mentres eu comezaba a prepararme para a carreira marcada polo meu pai sen importarme nada realmente demasiado, Gordo sacou un deses módulos de formación profesional, de maneira que para cando eu rematei o bacharelato el xa levaba un ano traballando no taller de Luís, o mecánico da vila. Aí o deixara cando marchei a estudar ao outro lado do Atlántico.

			E aí seguía agora, case un ano despois.

			—Iso parece –respondinlle–, volvín. Que pasa, que xa o sabías?

			Gordo apertou os beizos e ladeou a cabeza.

			—Si –admitiu ao tempo que secaba a suor da fronte co pano que levaba nas mans–. Xa sabes, esta vila é moi pequena… Non sei, creo que alguén mo comentou por aí.

			Asentín en silencio.

			—Xa –respondín–, imaxínoo. Pois desculpa que non te avisase antes, pero é que viña con outra idea na cabeza e…

			—Outra idea? –atalloume.

			Mirei para outro lado antes de responder.

			—Xa sabes…

			—Pois non –respondeu Gordo, volvendo fretar as mans co mesmo pano–, a verdade é que non sei.

			Chasquei a lingua.

			—Levo toda a mañá tentando falar con ela –respondín á vez que negaba coa cabeza–. Pero non hai maneira, neno, vese que ela non quere falar comigo. E o mesmo desde onte. Ben –engadín ao cabo dun anaco–, nin desde onte, nin desde vai un monte de tempo. Non sei, tío, creo que xa non quere saber nada de min…

			Desconcertado, Gordo engurrou o cello.

			—Pero, a ver, espera, de que me estás falando? Que queres dicir con que non quere saber nada de ti?

			Quedei mirando para o chan, de novo negando en silencio. Ela nunca encaixara ben o da miña partida. Nunca, desde antes incluso de que marchara. «A Boston… –repetira logo de que eu llo dixera–. Iso queda bastante máis lonxe que Santiago, non cres?» Tentei convencela, explicarlle que nada máis sería un ano, que para as vacacións xa estaría de volta. Pero non funcionou.

			Unha vez alá fixen todo o posible por manter a comunicación. WhatsApp, Skype… Pero co mesmo éxito. Porque sempre era eu o que chamaba e, cando contestaba, era para responder con monosílabos. As respostas máis longas sempre estaban no que calaba. Nos acenos distantes, nos indiferentes. Nos seus ollos, nun mirar que non falaba de nada bo. Ao final foi ela quen me pediu que non a chamase máis. Que xa non tiña sentido, e que a deixase en paz. Doeume, pero acabei aceptándoo. Dixen «si». E non volvín chamar.

			Ata que non puiden máis, claro.

			Un mes antes de decidir regresar volvín intentalo. Custoume, pero ao final convencina para que me escoitase. Díxenllo, mira, non podo facer como se non existises. Non deixo de estrañarte. Quérote. Pero ela non respondía nada. Miraba para outro lado. Calaba. Pero se teño que dicir a verdade, eu creo que tampouco acababa de dicirme que non. De maneira que tomei a decisión.

			Lembro perfectamente aquela videochamada. Expliqueille que volvería antes de tempo. Que estaba disposto a deixalo todo. Pensei que lle parecería suficiente mostra. Pero para a miña sorpresa tampouco esta vez dixo nada. Limitouse a ollarme a través da pantalla do ordenador e cortar a comunicación. Si, foi ela quen cortou. Pero que podo dicir?, eu xuraría que antes de que a imaxe desaparecese do monitor ela comezara a asentir. Xuraríao.

			E agora Gordo ollábame sen dicir nin unha palabra.

			—Ou sexa, que cres que che estaba a dicir que si.

			—Non o sei…

			Pasei as mans pola cabeza, estirando o cabelo cara a atrás.

			—Non sei canto é o que creo e canto o que quero crer –admitín ao cabo.

			—Xa vexo…

			—Oes, ti non saberás nada dela, non?

			Gordo arqueou as cellas.

			—Eu?

			—Non sei, igual a viches pola vila, se cadra falou contigo. Talvez che dixo algo que…

			Gordo quedou mirando para min, un aceno de incredulidade no rostro.

			—Veña, Teo, de que estás a falar? Pois claro que a vin, algunha vez nos cruzamos por aí. No Rañolas, no Teques… Xa sabes, esta é unha vila pequena. Pero en serio, de verdade cres que ela me diría algo? –deixou correr un sorriso incómodo–. Que non che pareza mal, tío, pero por moi amigos que ti e mais eu sexamos, para esa rapaza eu nunca fun moito máis que a merda dun can que pisas pola rúa.

			Asentín en silencio, resignado.

			—Xa… Pois vaia plan, neno.

			—Por?

			Volvín chascar a lingua con desgana.

			—Pois por que vai ser? Porque cheguei onte, antes de tempo, deixando o curso a medio rematar e plantando un feixe de exames por facer. Na casa teño unha verbena do quince, cos meus pais dunha mala hostia enorme, e todo para que agora ela non queira nin saber de min.

			—Tentaches contactar con ela?

			—E non cho estou dicindo? Unha morea de veces, tío. Chameina, mandeille un monte de mensaxes… Pero nada. O único que teño é isto.

			Saquei o meu teléfono móbil e amoseille a Gordo a foto. Ollouna por un intre e logo quedou mirando para min.

			—É de onte.

			Gordo mantivo a ollada fixa na pantalla do meu móbil.

			—Sabes onde é, non?

			—Si, claro.

			—Pois iso mesmo. E xa non sei que merda pensar, Gordo. Teño a cabeza a piques de estoupar. Eu só quero falar con ela, pero xa non sei que facer, tío…

			E entón Gordo volveu quedar en silencio, pero esta vez sen deixar de observarme fixamente. Mantiña os ollos entornados, case pechados, nun aceno de concentración absoluta. Eu tamén quedei mirando para el, e por un intre tiven a sensación de que o meu amigo estaba a sopesar algo verdadeiramente serio, grave. De novo coa cabeza lixeiramente ladeada, Gordo mantiña esa expresión. A do observador, a de quen está a considerar a posibilidade de responder unha desas cuestións importantes que de cando en cando a vida nos chanta diante. E así permaneceu por un bo anaco ata que, de súpeto, recuperou o sorriso.

			—Que?

			Pero non dixo nada.

			—Que?!

			Pouco a pouco, Gordo comezou a negar coa cabeza.

			—Non sabes nada…

			—Como dis?

			—Que non sabes nada –repetiu.

			—Como que non sei nada? De que raio me estás a falar?

			Sorriu aínda máis, ao tempo que acenaba ao seu redor.

			—Da vida. Das mulleres. De nada.

			E daquela volveu calar, observándome aínda con aquel sorriso críptico.

			—Mira –dixo á fin–, a ti o que che pasa é que non sabes que é o que necesitas realmente.

			—Pois claro que o sei –respondín con fastío–, necesítoa a ela.

			Gordo volveu negar en silencio, aínda sen deixar de sorrir.

			—Non –rexeitou con xesto seguro–. Iso é o que ela quere que penses. E por iso fai todo iso que me contas, o de asentir mirando á camariña xusto antes de cortar, o de colgar fotiños de praias baleiras no Instagram e toda esa merda. Pero non, tío, así non se fan as cousas. E se non quere responderche, pois que lle dean.

			—Home, Gordo, eu tampouco creo que haxa que falar así…

			—Que lle dean! –repetiu–, porque iso non é o que ti necesitas. Ou polo menos non agora.

			Engurrei o cello e olleino de esguello.

			—Ai, non?

			—Non –insistiu, ao tempo que comezaba a facer máis e máis grande o seu sorriso.

			—E que é o que necesito, daquela?

			E ese foi o momento. O intre exacto en que o seu sorriso se volveu afiado, animal. Esoutro sorriso que, agora si, eu tan ben coñecía.

			—Amigo… O que ti necesitas é unha boa festa.

			Nós montamos este festival para vós, bastardos, con todo o noso amor

			Gordo guindou o pano sobre a mesa das ferramentas, a carón dunha das máquinas do taller, e indicoume que agardase un intre. Perdeuse por unha porta no outro lado da nave e, ao pouco, volveu aparecer vestido de rúa, xa sen a funda de traballo.

			—Que, marchamos? –preguntei.

			Pero Gordo negou en silencio.

			—Aínda non –respondeu–. Fáltanos algo.

			Fíxome un aceno para que o seguise e os dous saímos ao exterior do taller. Nada máis poñer un pé fóra viramos á dereita, en dirección ao patio lateral da nave, onde Luís, o dono, gardaba os coches. Continuamos avanzando ao longo dunha fileira de vehículos, pendentes de reparación uns, xa listos outros, ou quizais, nalgúns casos, mesmo abandonados para sempre, e non nos detivemos ata chegar ao derradeiro. Gordo sorriu con determinación. A lona protectora que o cubría non deixaba ver de que modelo se trataba pero, desde logo, unha cousa estaba clara: fose o que fose o que houbese debaixo daquela cuberta, o bicho era enorme.

			—E isto?

			Gordo volveu sorrir.

			—Agora o verás…

			Fíxome un aceno para que lle axudase a botar a lona cara a atrás. E, agora si, tan pronto como comecei a facelo recoñecín o coche. Aí o estaba.

			—Hostia, neno…

			—Que, alucinante, non?

			E tanto. O que Luís gardaba debaixo daquela lona era un Dodge Charger. Negro, o modelo do ano sesenta e oito, toda unha peza de coleccionista e un dos máis valorados dentro dese tipo de coches que os americanos chaman muscle cars. Aínda coa boca aberta, dei unha volta arredor do vehículo, todo o tempo ollándoo por dentro e por fóra. Saltaba á vista, o traballo de restauración fora excelente… Case sen que eu me decatase, Gordo tirou unha chave do peto, abriu a porta do condutor e sentou ao volante. Xirou o contacto e ao momento o motor comezou a ruxir. Un son xordo, grave, moi grave. Pegoulle un par de aceleracións a fondo para que o coche bruase coma un animal salvaxe e despois deixouno en repouso. Ao ralentí, agora o motor do coche soaba coma unha fera acazapada, lista para saltar baixo o metal. Un fodido rinoceronte disposto para atacar en calquera momento. Os dous volvemos cruzar a mesma ollada cómplice de tantas outras veces.

			—Que, vai?

			Sorrín torpemente, aínda sen telas todas comigo.

			—E que pasa con Luís? Non creo que a el lle faga moita graza…

			Gordo chiscoume un ollo.

			—Non ten por que descubrilo. Hoxe é venres, xa nada máis virá pola tarde. Poñémoslle a lona ao coche do lado e o vello nin se decata da diferenza. E para cando regrese o luns nós xa teremos deixado o Dodge de volta no seu sitio. Que, que me dis? Dámoslle?

			Volvín quedar mirando para o coche. A ver, e que ía facer? Sería de tolos non aproveitar unha oportunidade como aquela…

		

	
		
			
			Atestados, extracto da declaración número…

			

			SANTIAGO ROMERO,
EMPREGADO DE GASOLINEIRA

			(…) Que se os vin ese día? Desde logo. Lémbroos perfectamente. Como para non facelo… Cacharros coma ese non se ven moitos por aquí. O ruído do motor escoitábase desde moito antes de que o traste ese asomase os fociños pola rúa, vostede xa me comprende.

			Un coche negro, enorme. De dúas portas, e facendo o mesmo ruído que se levase unha manda de búfalos debaixo do capó. Ao velo dobrar a esquina xa me decatei de que se trataba do coche americano ese do Luís, ese do que tanto tempo nos estivera falando o vello. Por iso me chamou tanto a atención cando se achegou e vin que eran eses dous os que o levaban.

			Si, Tomás, o mozo que está de axudante no taller do Luís. Tomás, si, ese ao que todos chaman Gordo, porque cando era neno estaba gordo coma un bocoi, e…

			Si, o outro rapaz tamén era ese polo que preguntan.

			Si, claro que o recoñezo, claro que era el. Si, é o mesmo da foto. Chámase Teodoro, pero aquí todos lle chaman Teo. Vese que á xente nova Teodoro xa non lle parece un nome interesante, e…

			Si, señor, claro que estou seguro. E non, non sei onde carallo ían.

			Perdón. Non sei onde tiñan intención de se dirixir, se así lle parece mellor. Eu pregunteillo, eh, non vaian pensar. Eu díxenllo, díxenlle hostia, Gordo, onde carallo ides co carro do Luís? Pero el non me respondeu. Baixou do coche e díxome que lle enchese o depósito. E logo meteuse dentro da tenda. Colleu un par de refrescos, unhas patacas fritas e nada máis. E entón eu xa me dei conta. Home claro, dixen, estes dous colléronlle o coche ao vello e o vello non sabe nada. Como vos cache o Luís vaivos poñer de verán. Pero non, señor, non. Eles non dixeron nada.

			Non, nin o Gordo, perdón, o Tomás, nin o outro, o fillo do médico. O Gordo pagou, si, en efectivo. Que iso tamén me chamou a atención, porque sacou un feixe de billetes que nunca antes lle vira. E despois volveu montar no coche. Puxeron as lentes de sol e marcharon rúa arriba. Habían ser as once da mañá, igual un pouco máis.

			Si, eu diría que tiraron en dirección a Vigo, pero iso xa non llo podo afirmar. O único que sei é que xa non os volvín ver. Nunca máis.

			Daríache o corazón enteiro

			Para ser un coche de case catrocentos cabalos, con medio século de antigüidade enriba, resultaba sorprendente a suavidade coa que aquel motor xiraba. De feito, o coche roncaba de tal maneira que ninguén diría que iamos a unha velocidade tan alta como á que en realidade nos moviamos pola estrada de Vincios arriba.

			—Segues a darlle voltas?

			—Non o sei.

			Mordín os beizos.

			—Eu nada máis sei que daría o corazón enteiro se ela mo pedise…

			De esguello, Gordo lanzoume unha ollada cargada de sorna.

			—Que bonito, rapaz…

			—Podes rir todo o que queiras, pero é a verdade.

			—Ai, si?

			—Desde logo.

			—Aínda que non o merecese?

			Devolvinlle a ollada.

			—Que queres dicir?

			Gordo notou a agresividade na miña pregunta.

			—Hei, tranquilo, campión, que eu non estou dicindo nada, vale? Pero estarás de acordo en que ao mellor, e fíxate que nada máis digo ao mellor, ti tamén podes estar equivocado…

			—Non vexo en que.

			Moveu a cabeza dun lado a outro, como se estivese a considerar a oportunidade de seguir por ese camiño.

			—A ver, eu non teño nin idea, vale? –fixo unha pequena pausa–. Pero… E se as cousas non eran como ti pensabas?

			Engurrei o cello.

			—A que te refires?

			—Pois non o sei, home. E non me mires así, hostia, que tampouco estou a insinuar nada. Só digo que igual non o sabes todo… Á fin e ao cabo, canto foi o que botaches fóra, un ano?

			—Non tanto. Marchei a mediados do verán pasado.

			—Pois xa ves que diferenza. Que estamos en maio, neno! O que digo é que fose un ano ou fosen dez meses, iso é moito tempo, sobre todo para este tipo de cousas. Vai ti saber o que a ela lle pasou pola cabeza en todos estes meses…

			Sentín un calafrío.

			—Pensas que me enganaba?

			Gordo botou unha ollada pola fiestra á súa esquerda.

			—Non, home, non, eu non estou dicindo iso. Pero lembra o que ti mesmo me contaches. Había veces en que lle falabas e non respondía. Calaba, dixeches. Vai ti saber en que diaños estaría a pensar… A iso me refiro. Eu non digo que ela fixese nada malo. Pero igual tampouco estaba como para ir recibindo corazóns nin historias polo estilo. Non?

			Eu tamén apartei a ollada e mirei pola xanela do meu lado. Para que enganarnos, eu tamén o pensara, pensárao un milleiro de veces. Todas e cada unha das veces que ela non respondera. E aínda con máis forza todas as que si respondera pero non dixera nada. Que lle pasaba pola cabeza, a que lle daba voltas?

			Seguiamos avanzando, rodando en silencio e instalados nunha especie de tensión incómoda, cando o coche comezou a descender en dirección a Vigo. Un pouco antes de chegar ao novo hospital, Gordo tomou a saída da rotonda que baixaba cara a Bouzas.

			—Onde imos?

			Volveu ollarme de esguello e, rompendo a incomodidade que se instalara entre nós os dous, deixou correr aquel sorriso seu. Seguro. Perigoso.

			—Á tenda de caramelos.

			Volvérase o teu gato, volvérase fera

			Rematada a circunvalación, Gordo continuou conducindo en dirección ao centro da vila. Na rotonda do mercado virou á dereita e avanzou cara ao máis fondo do barrio. Pasamos pola rúa do Santo Cristo, ou pode que fose a de San Miguel, non o sei. Eu o único que sei é que Bouzas é un labirinto de pedra con nomes de santos por todas as partes e rúas pechadas coma puños. Pero a pesar das esquinas imposibles e dos pasos estreitos, o meu amigo seguiu conducindo o Charger con absoluta seguridade. Aínda en silencio, observeino e, pola facilidade coa que manexaba o enorme coche americano, decateime de que o mesmo podería levar un carro de combate por aquelas rúas con idéntica soltura. A soltura, comprendín, de quen coñece ben o camiño.

			Metidos nas angosturas da rúa de Santa Ana, Gordo seguiu avanzando lentamente ata deter o coche diante do número 10.

			—É aquí?

			Non respondeu. Limitouse a facer soar a bucina, dous pares de toques curtos e seguidos, e eu comprendín que se trataba dun sinal porque, xusto a continuación, o portal do predio, unha peza alta de metal verde, comezou a abrirse ante nós. Gordo fixo virar o volante e o Dodge foi pasando ao interior coa suavidade das primeiras veces.

			—Vale –comentou entón–, agora non digas nada. Ti déixame a min e todo irá de perlas.

			Naquel momento pareceume detectar na súa voz algo semellante a un certo pouso nervioso, e por un intre sentín o impulso de preguntar. A que se referira co de ir de perlas? Acaso había algunha outra opción? Igual debería facelo. O de preguntar, digo. Ou comentalo. Ou, simplemente, preocuparme. Pero non o fixen. Agora é moi fácil pensalo, pero o certo é que daquela non o fixen. Quedei calado e limiteime a ollar ao noso redor.

			O espazo ao que accedéramos pouco máis era que un soar baleiro, resultante da demolición dalgún edificio anterior. Probablemente non fosen máis que os terreos dalgunha antiga nave industrial, ou quizais algún tipo de pequeno taller naval, a xulgar polo seu tamaño e mais pola cantidade de ferralla que se amoreaba alí á beira do espazo onde Gordo foi aparcar, a carón doutros vehículos, todos ben máis modernos ca o noso. O terreo estaba delimitado lateralmente polas paredes exteriores dos edificios adxacentes. E, ao fondo do soar, un muro de pedra non deixaba ver o que fose que houbese ao outro lado, se ben estaba claro que, polas voltas que deramos, non podía ser outra cousa que o mar. Aínda en silencio, Gordo e mais eu baixamos do coche e comezamos a desandar o camiño a pé, deixando o muro ás nosas costas e contemplando como o portal volvía pecharse diante de nós. Á súa esquerda mantíñase en pé a única construción que había en todo o lugar, unha pequena casa antiga de dúas alturas comunicadas por unhas escaleiras exteriores de pedra. E, ao seu carón, eles.

			Algúns de pé, outros sentados nos primeiros chanzos, un grupo composto por máis ou menos unha ducia de homes observábanos sen quitarnos o ollo de enriba. O primeiro que me chamou a atención foi o vestiario. Gordos, fracos, todos vestían roupa deportiva. Todo eran pezas de chándal, algunhas novas, outras máis vellas, e zapatillas de correr, todo mesturado nunha especie de exaltación do deportivo que contrastaba co volume das barrigas dalgúns. O punto diferencial, o matiz que servía de advertencia, estaba nuns cantos panos amarrados arredor dos pescozos. Ese detalle, e unha boa conta de cicatrices nas caras, deixaban ás claras que a única práctica deportiva á que aqueles homes debían de estar afeitos era a de correr diante da policía. Ou detrás. Un sorriso quixo comezar a se me debuxar no rostro ao imaxinar toda aquela panda convertida no equipo olímpico da camorra. Por fortuna fun quen de reprimilo a tempo: malia as folguras da roupa deportiva e a evidente desorde dietética dalgún daqueles homes, a complexión xeral daquelas bestas e, sobre todo, as marcas nos puños de case todos eles deixaban claro que aquel grupo non estaba composto precisamente polo que se di xente de paz.

			Nun dos primeiros chanzos, unha radio portátil cantaba un corrido mexicano e algúns dos homes asentían en silencio ao ritmo da música.

			—Son estes os que che pasan a maría? –murmurei.

			—Si –respondeu incómodo, aínda sen apartar a ollada do grupo–. Pero agora cala, si?

			En silencio, Gordo e mais eu continuamos camiñando ata chegar onda eles.

			—Que pasa, Peras? –saudou o meu amigo–. Hei, Johnny.

			O tal Peras, un tipo baixiño e forte, coa cabeza rapada e unha especie de tatuaxe en forma de bágoa a carón do ollo esquerdo, non respondeu máis que cun aceno desganado. E aínda menos mal, porque o outro, o fulano alto e fraco ao que Gordo chamara Johnny, non atopou ningún saúdo máis elegante que cuspir no chan ao noso paso. Unha cicatriz que lle atravesaba a metade esquerda da cara de arriba a abaixo, deformándolle o ollo nunha expresión afiada, contribuía a que o seu xesto fose de poucos, moi poucos amigos. Cando xa pensaba que aquilo ía ir de ver quen aguantaba máis sen dicir nada, un novo inquilino veu asomar pola porta do piso superior.

			—Vaia, vaia, vaia –comentou o fulano ao tempo que se apoiaba na varanda do patín no alto das escaleiras, engurrando lixeiramente o cello–. Mira quen volve por aquí…

			Na rolda dos cincuenta, o tipo aquel sorría desde o alto da súa posición sen deixar de asentir á vez que cravaba a súa ollada en Gordo. Por suposto, tamén ía en roupa deportiva de arriba a abaixo. A única variación sobre o catálogo anterior estaba no ton: o seu chándal era branco, impoluto. E no ouro, claro. En lugar dos típicos panos americanos que lucían os de abaixo, o fulano aquel levaba tanto ouro arredor do pescozo como para montar unha xoiaría el soíño, deixando claro que aquí o que mandaba era el. O papa arriba, os cardeais abaixo, aquilo acababa de se converter nunha especie de concilio narco-relixioso.

			Gordo fíxome un aceno para que me mantivese por detrás del e dispúxose a saudar.

			—Que pasa, Tuco?

			Ao escoitalo, o tal Tuco ampliou o calibre do seu sorriso, o xusto para deixar ver un mostrario de dentes mal aliñados.

			—Chst –ameazou–, para ti señor Mendoza, pallaso. Que aínda hai categorías…

			Fixo un aceno para que os homes de abaixo se botasen a un lado, e cando Gordo comezou a subir polas escaleiras eu fixen o ademán de seguilo. Pero Gordo non me deixou. Botoume unha ollada rápida por riba do ombreiro e negou en silencio.

			—Ti espera aquí –advertiume–. Non tardo nada.

			Detívenme e quedei mirando como Gordo avanzaba escaleiras arriba. No alto, o home do chándal branco agardábao cos brazos abertos e un sorriso de lobo nos beizos. Ao chegar onda el, o meu amigo aceptou a aperta. Cando por fin se separaron, o tal Tuco fíxolle un aceno para que Gordo pasase diante del e os dous desapareceron no interior da casa.

			Ao ver como se pechaba a porta, aínda permanecín un anaco inmóbil, sen saber que facer. Algúns dos homes ao pé das escaleiras volveran ás súas cousas. Pero uns cantos seguían observándome, sen soltar nin media palabra e coa mesma cara de poucos amigos. Comprendendo que alí estaba de máis, dei a media volta e regresei camiñando por onde viñera.

			Detívenme á altura do noso coche e apoieime sobre o maleteiro. Saquei o móbil unha vez máis. Nada. Reviseino todo. As pequenas marcas azuis confirmábanme que lera as mensaxes do día anterior. Pero sen resposta. Probei outras vías. Ningunha mensaxe polo Facebook, ningunha polo Twitter. Tan só aquela foto. Unha praia baleira. Amolado, dei un par de voltas incómodas á beira do coche, metinlle unha patada a algunha pedra no chan e botei a andar, desta volta en dirección contraria ao grupo. Avancei ata o outro extremo do soar, cara ao muro do fondo, e alí, arrimado á beira dun par de zódiacs desinchadas, asomei a cabeza. Tal como pensara, do outro lado estaba o mar.

			O mar, maldita sexa. Sempre o mar.

		

OEBPS/image/65990.jpg
AlS

narrativa





OEBPS/image/cubierta_fmt.jpeg





OEBPS/font/1913TypewriterNormal.otf


